
IKT Astea ekimenaren bigarren urtean
%32 igo da parte-hartzaileen kopurua 
Tolosaldeko Lehiakortasuna eta Berrikuntzarako 
Foroak antolatzen du eta «egonkorturik» dagoela
kontutan hartuta errepikatzeko asmoa azaldu du 

Ekimenaren helburua eskualdeko enpresen topagune
izatea da eta baita «IKTk euren lantegietan ezartzea
lehiakortasuna hobetzeko bide bezala» ere q3

DUzturre gunearen inaugurazioa .Dagoeneko martxan bada ere
atzo izan zen gerontologiko berriaren inaugurazioa Tolosako udal ordezkarien, Foru Al-
dundikoen eta Jose Ignacio Munilla Donostiako goitzainaren eskutik. Zahartzaro Duina-
koak eta hainbat herritar ere izan ziren bertan «guneak dituen gabeziak salatzeko».q4

I.TERRADILLOS

Herenegun inauguratu zuten Kultur Trukea. E. EZEIZA

‘Ayawaska’
filma gaur,
Kultur Truke
Astearen
baitan
Egun hauetan Ibarrako, Ekuadorko eta
Saharako lanak biltzen dituen erakusketa
ikusi daiteke Benito Izagirre kultur etxean q7

Felix Martinez  Mitsubishi-ko agintari sindikala

«Langileek aldatu
dezakete indarrean
dagoen sistema» 
Euskal Herria Sozialistak antolatuta hitzaldia
eskainiko du gaur venezuelarrak 19:30ean  q2



Iñigo Terradillos Tolosa

Euskal Herria Sozialistak antola-
tuta, Venezuela hizpide izango da
gaur arratsaldean Engels Atene-
oan. Felix Martinez Mitsubishi
lantegiko agintari sindikal vene-
zuelarrak, UNETE sindikatuko
eta PSUV alderdiko kidea denak
emango ditu azalpenak. Honek,
Venezuelako iraultzan langileen
papera zein den agertuko du
19:30etik aurrera.  
Zer da gaurko hitzaldian azalduko
duzuna?
Venezuelan ematen ari den borro-
karen inguruko informazioa za-
baltzea da nire asmoa. Hala nola,
zein modutan langileen mugi-
mendua iraultza eta borroka boli-
bartarrean ari den parte hartzen.
Honez gain,  langileriaren ikus-
puntua zein den eta egun, zer ger-
tatzen ari den ere agertuko dut.
Gure ustetan, iraultza prozesu
bat dago, non langileek pisu han-
dia duten. Orain, lehendabiziko
aldiz, langileen alde lan egiten
duen Gobernu bat topatu dugu,
eta eztabaidetan parte hartzeko
aukera dugula sentitzen dugu.
Orain, gure penintsulatik itzuli bat
ematen ari zara, hitzaldiak eskainiz.
Zein da bira honen helburua?
Gure asmo nagusietako bat kapi-
talismoa agerian uztea da. Era-
kustea zer nolako krudela eta an-

kerra den. Ni Mitsubishi multina-
zional ezaguneko langilea naiz,
eta gure eskaerak ez onartzea-
rren, eta kontra egiteko, zenbait
neurri oso gogor hartu dituzte.
Hau munduari erakutsi nahi dio-
gu, langileak baitira mugimendu
honen aurka joan daitezkeen ba-
karrak, eta bide batez, indarrean
dagoen sistema aldatu dezakete-
nak. 
Aldaketa nagusietako bat, hezkun-
tzan eman da,ezta?
Egun, gazteek ikasteko aukera
dute. Esaterako, gure familiako
kide gehienak, dohainik uniber-
tsitatera joan ahal izan gara.
2011 garrantzitsua izango da.

Datorren urtea guretzat erabaki-
garria izango da. Venezuelako
iraultzan sakontzeko asmoa bai-
tugu. Enpresariek iraultzaren
aurka joanaz, lantegiak itxi nahi
badituzte, guk ireki egingo ditu-
gu.
Langileen mugimenduari esker, zer
lortu da Venezuelan?
Iraultza prozesuaren eta Chave-
zen Gobernuaren aurka joan di-
ren enpresari askok beraien lan-
tegiak ixtea erabaki dute. Baina
Presidenteak ez die utzi. Hala, en-
presak kendu dizkie eta langileen
esku jarri ditu. Une honetan, lan-
gileen indar handia dugu eta ini-
ziatiba gehiago. 

Felix Martinez qMitsubishi lantegiko agintari sindikala

«Kapitalismoaren benetako aurpegia azaleratzeko» asmoarekin dator
Martinez venezuelarra. Bere herrialdean eman den iraultza hizpide
izango du gaur Engels Ateneoan 19:30ean eskainiko duen hitzaldian

«Kapitalismoa zein 
krudela eta ankerra den
erakustea da nire asmoa»

HITZA

Erredakzioa Leitza

Oialde Txokok hasi du jada den-
boraldi berria. Hiru urte pasa dira
ekimen honekin hasi zirela eta
ilusio eta gogo berdinarekin ja-
rraitzen dute lanean.

Oialde Txokok 12 eta16 urte bi-
tarteko gazteei «elkartzeko toki
bat eskaintzea eta beraien adine-
rako egokiak diren ekintzak bul-
tzatzea» du helburu. Gaztetxoen-
tzat elkartzeko gunea izateaz
gain zenbait jokoetan (mahai jo-
koak, mahai tenisa, futbolina…)
ibili, telebista eta DVDak ikusi
edo musika entzuteko aukera
ematen die. Baita beraiek antola-
tutako ekitaldiak egiteko ere.

Berriro ere, guraso guztien la-
guntza eskatu dute Oialde Txoko
lokalaren funtzionamendurako
txandak antolatzeko. Hala, ardu-
radunak oso gustura geratu dira

emandako erantzunarekin.
Orain artean, 35 gurasok eman
dute izena. Gainera, aurtengo ho-
netan ez da monitoreen laguntza
izanen, beraz, ezinbestekoa zen
gurasoen inplikazioa. Larunbate-
ro, igandero eta jai egunetan ire-
kiko da ordutegi honekin:
16:30etik 18:30era, 6. maila eta
DBH 1ekoentzat eta 18:30etik
20:00etara, DBH 2 , DBH 3 eta DBH
4ekoentzat.

Azaroaren 6an ireki zen eta
azaldu ziren guztiei txokolate be-
roa eta bizkotxoak eman zizkie-
ten. Bestalde, arduradunek na-
barmendu dutenez, Guraso Kato-
likoen Elkarteak Oialde Txokok
erabiltzen duen lokala uzteaz
gain, argia eta berogailua ordain-
tzen du. Era berean, Nafarroako
Kutxak Zuk Aukeratu, zuk Era-
baki programan jasotako diru-la-
guntzaz baliatzen dute bertako
materialen gastuak ordaintzeko,
hala nola, futbolin berria, TDTa,
Senda Vivara bidaia, jokoak eta
abar.

Guraso talde baten ardurapean
antolatu den Oialde Txoko elkar-
teak beraz, «parte hartu nahi du-
ten gazte guztiei ateak zabaltzen
dizkie eta gonbita luzatu».

Oialde Txoko
guneak denboraldi
berriari ekin dio
Gazteei elkartzeko 
toki bat eskaintzeaz
gain, hauei zuzendutako
ekintzak bultzatzen
dituzte bertan

Azaroaren 6an zabaldu zituen ateak Oialde Txokok. HITZA

‘Un profeta’ filma ikusgai
izango da asteburuan 

LEITZA ›Asteburu honetan,
zineman Jacques Audiard
zuzendariaren Un profeta lana
izango da ikusgai. Ostiraleko
emanaldia 22:30ean izango da,
eta igandekoa, 19:30ean. 19
urte egiteko dituen gazte ara-
biar baten istorioa kontatzen
du. Hau kartzelaratua da, sei
urteko zigorra betetzeko.

DLaburrak Sarrerak salgai ‘Oinazez’
lanaren estreinaldirako 

TOLOSA ›Abenduaren 10ean
aurkeztuko du Alurr dantza tal-
deak bere azken lana, ‘Oinazez’
izenekoa. Estreinaldia Tolosako
Leidor antzokian izango da
22:00etan. ‘Oinazez’ Aiert Beo-
bide koreografoak zuzendutako
ikuskizun berritzailea eta des-
berdina da. Aurrera egin nahi
duen pertsonaia baten istorioa.
Egin nahia eta ezina. Sarrerak
Servikutxa eta Kutxanet zerbi-
tzuen bitartez erosi daitezke
jada.

Iñigo Terradillos Tolosa

Lehiberrik Tolosaldeko Lehia-
kortasuna eta Berrikuntzarako
Foroak, Eusko Jaurlaritzako 
Industria, Berrikuntza, Merkata-
ritza eta Turismo sailarekin,
SPRIren bitartez elkarlanean an-
tolatzen duen Informazio eta Ko-
munikazio Teknologien Astea
egin dute aurten bigarren urtez.
Antolatzaileek adierazi dutenez,
parte-hartzaileen kopurua iazko-
arekin alderatuz %32 handitu da.
Izan ere, pasa den urtean 135 lagu-
nek hartu zuten parte, eta aurten-
goan, berriz, 178 izan dira, pasa
den astean eskualdean eskaini zi-
tuzten prestakuntza saioetara

joan direnak. Datu horiek IKT As-
tea «egonkortu» dela erakusten
dutela azaldu dute.

Ekimen honen helburua es-
kualdeko enpresen topagune iza-
tea da, «IKTk euren lantegietan
ezartzea lehiakortasuna hobetze-
ko bide bezala» ikustearekin bate-
ra. Aurtengo jardunaldiak «es-

kualdeko enpresa sarean ikusita-
ko beharreizanen arabera» pres-
tatu dituzte. Horren ondorioz, iaz
baino jardunaldi gutxiago izan
dira, baina eman direnen edukia
luzatu eta sakondu egin dute.
Hala, iaz ordu t´erdiko jardunal-
diak eman bazituzten, aurten lau
orduko saioak izan dira. «Hone-

Informazio eta Komunikazio
Teknologien Astea «egonkorturik» 
Ekimenaren bigarren
urtean, %32 igo da
parte-hartzaileen
kopurua; errepikatzeko
asmoa azaldu dute

Pasa den ostiralean IKT Astearen inguruko balantzea egin zuten antolatzaileek. IÑIGO TERRADILLOS

kin enpresaren barruan dauden
sail bakoitzerako bereziki presta-
tuta egon diren jardunaldiak au-
keratu ahal izatea lortu dugu»,
adierazi dute. Administraritza,
salmentak, marketina edota ku-
deaketa bezalako sailei zuzendu-
tako jardunaldiak eman dituzte.
Halaber, Nerabeak eta sare sozia-

lak, Erreminta mugikorren ingu-
ruko berrienak, Zigilu digitalen
erabilera eta on line tramiteak eta
Blogak, komunikatzeko modu be-
rri bat bezalako jardunaldiak ere
eskaini dituzte.

Adin guztientzat
Parte-hartzaileen %97,5ari jorra-
tutako gaiak interesgarriak irudi-
tu zaizkiola azaldu dute, eta 
guztiek dutela IKT Astea errepi-
katzeko asmoa. Adin tarteei da-

gokienez, ekimen honek  adin
guztietako pertsonen interesa
piztu du. Izan ere, 20 urte arteko
parte-hartzaileak %16 izan dira;
21 eta 30 urte bitartekoak %27; 31
eta 40 urte bitartekoak %27; 41 eta
50 urte bitartekoak %18; 51 eta 60
urte bitartekoak %11; eta, 60 urte-
tik gorakoak %1. Horietatik, %60
dendariak dira, enpresariak edo-
ta enpresa mundutik etorritako
langileak, eta gainontzeko %40
ikasleak, irakasleak eta langabe-
zi egoeran aurkitzen direnak.

Adin eta egoera
guztietako jendeak
hartu du parte 
IKT Astean 

Erredakzioa Tolosa

Carlos Peña igerilari tolosarrak 2
ordu eta 50 minutu behar izan zi-
tuen Asturiasko Sella ibaia jaiste-
ko iragan larunbatean. Ohi beza-
la, bizkarrez igerian egin zuen
erronka, Jesus Remirez kidea bi-
delagun zuela. Azken honekin
hamar dira Peñak ibai horretan
egin dituen jaitsierak. 

Proba «azkarra» izan zela esan
zuen amaitzean; «Forma oso one-
an nago, izan ere, asko ari naiz en-
trenatzen Gipuzkoako esklerosi
anizkoitza dutenen alde pentsa-
tua dugun proiektu baterako; en-
trenamendu horiek asko nabari-
tu ditut proban». Juan Martino
Ribadesella herriko zinegotziak
egin zion harrera tolosarrari oroi-
garri eta guzti emanez.

Eskoziako Ness lakua, Hego
Ameriketako Titicaca eta Bosnia-
ko Neretva eta Magallanesko eta
Gibraltarko itsasarteak, zeharka-
tu ditu, besteak beste, 45 urteko
tolosarrak. Aurten, 50 kilometro
neurtzen dituen Ricovayoko (Za-
mora) urtegia ere gurutzatu du.

Carlos Peñak hamargarrenez 
igaro du igerian Sella ibaia 
Gipuzkoako esklerosi
anizkoitza dutenen
aldeko proiektu
baterako ari da
entrenatzen tolosarra

Igerilari tolosarra, Sella ibaiko erronka gainditu ostean. HITZA

Erredakzioa Tolosa

Datorren larunbatean, hilaren
27an, Elkartasun Eguna izango
da, ekitaldi ugarirekin. Goizean,

10:30etik aurrera ume jokoak,
ipuin kontaketa eta zozketa mun-
diala egingo dituzte Plaza Be-
rrian. 14:00etan bazkaria egingo
dute bertan, eta ondoren DJ Bull
ariko da. 18:30ean manifestazioa
egingo dute Triangulotik aterata,
eta gauean, 22:00etatik aurrera,
Betagarri, Ze Esatek, Kantaflor,
Egurra Ta Kitto eta Laket taldeen
kontzertuak izango dira. Horieta-
rako sarrerak ohiko lekuetan es-
kuratu ahalko dira (10 euro).

Elkartasun Egunerako
sarrerak salgai daude
Hilaren 27an izango da;
goizean Plaza Berrian
bazkaria izango da,
eta gauean kontzertuak
Ferialekuan



Iñigo Terradillos Tolosa

Markel Olano Gipuzkoako Dipu-
tatu Nagusiak, Maite Etxaniz Gi-
zarte Politikarako Foru Diputa-
tuak eta Jokin Bildarratz Tolosa-
ko alkateak Uzturre asistentzi
gunea inauguratu zuten atzo.
Udaleko nahiz erakundeetako
hainbat ordezkari izan ziren eki-
taldian, tartean, Jose Ignacio Mu-
nilla Donostiako gotzaina.

Hain zuzen ere, agurra dantza-
tu ostean ur bedeinkatua isuri
zuen Munillak gune berriaren sa-
rreran. Maite Etxanizek adierazi
zuenez, «ireki berri den gune ho-
nekin, Gipuzkoan bigarren es-
kualdea da Tolosaldea adinekoei
zuzenduriko plazei dagokionez,
eta eguneko zentroetako plazak
kontuan hartuta, berriz, lehen
postuan dago». Bai Bildarratzek

bai eta Olanok ere herritarrak eta
egoiliarrak zoriondu nahi izan zi-
tuzten zentro berriarengatik.
Hain zuen ere, egoiliarrek izan zu-
ten euren unea inaugurazio eki-
taldian. Izan ere, zentroko langile-
ek gidatuta, guztiek batera abes-
tu zuten. Ordezkarien hitzaldiak
amaitu ostean, egoitza osoa bisi-
tatzera igaro ziren.

Aurreikuspenak «beteta»
Uzturre asistentzi guneak 157 adi-

nekoentzako lekua du, horietatik
77 mendekoentzako plazak dira,
16 psikogeriatriako plazak, 24 zer-
bitzu psikosozialetako egoilia-
rrentzat eta 40 eguneko zentroko
erabiltzaileentzat. 23,3 milioi eu-
roko inbertsioa izan du zentroak.

2012 urtera bitarte adinekoen-
tzako 385 plaza aurreikusten ditu
Gipuzkoako Foru Aldundiak To-
losalderako. Inauguratu berri den
gune honen 77 plazekin 360 ditu
eskualdeak guztira. Adineko

mendekoentzako eguneko zentro-
ko plaza kopuruari dagokionez,
118 plaza aurreikusi zituzten
2012rako. Uzturre zentroak gehitu
dituen plazekin eguneko zentro
bezala 136 plaza ditu egun 
Tolosaldeak. Bestalde, gune be-
rriarekin Tolosan jarritako psiko-
geriatriako 16 plaza horiek indar-
tzeko, urte amaieran 28 plaza izan-
go dituen beste unitate bat jarriko
dute martxan Zizurkilen.

Zahartzaro Duina
plataformaren aldarrikapena
Udaleko nahiz Foru Aldundiko or-
dezkariak bertan zirenez, Zahar-
tzaro Duina plataformako kideek
aldarrikapenak egiteko baliatu
zuten atzoko inaugurazio ekital-
dia. Inaugurazioa egiten zuten bi-
tartean plataformako kideek eta
beste herritar talde batek pankar-
ta bana zabaldu zituzten bertan
«guneak dituen gabeziak salatze-
ko». Beraiek diotenez, gerontolo-
giko zaharra zegoenean baino 60
plaza gutxiago daude egun adine-
koentzat, eta mezu hori helarazi
nahi izan zieten ordezkariei egoi-
tzaren kanpoaldean jarrita. 

Uzturre gunea inauguratu dute
Foru Aldundiko eta
Udaleko ordezkariak
izan ziren atzo
adinduentzako
asistentzi gune berrian

Jokin Bildarratz, Markel Olano, Maite Etxaniz eta Jose Ignacio Munilla, Uzturre asistentzi gune berriko egoiliarrekin, atzo. I. TERRADILLOS

Egoiliarrek abestu egin zuten langileen laguntzarekin. I. TERRADILLOS

Atsedena aisialdi taldean
parte hartzeko aukera

AISIA ›Urtero bezala Atsedena
aisialdi taldea Inauterien pres-
taketekin hasi da. Hori dela eta
eurekin parte hartzera animatu
nahi dituzte herritarrak. Parte
hartu nahi duenak 679 87 05
08 edo 635 74 64 47 zenbakie-
tara deitu beharko du hilaren
24a baino lehen.

Mendi irteera antolatu du
Alpinok astebururako

MENDIA ›Alpino Uzturre elkar-
teak mendi irteera antolatu du
igande honetarako, hilaren
21erako. Txangoa Araotzen hasi
eta Urkulun bukatuko da, Orka-
tzategi (874 m.) eta Andarto
(1.076 m.) mendiak igoz. Auto-
busaren irteera San Frantzisko-
tik 07:30ean izango da. Bazki-
deek 11 euro ordaindu beharko
dute, eta bazkide ez direnek 13.
943 65 27 89 zenbakian edo
alpinouzturre@hotmail.com
helbidean egin ahalko da.

Bederatziurreneko mezak
Iurreamendi egoitzan

ERLIJIOA ›Iurreamendi egoitza-
ko bederatziurreneko mezak
hilaren 19tik 27ra ospatuko dira
ondorengo orduetan: goizetan,
09:00etan jai egunetan eta
08:00etan lan egunetan, eta
arratsaldeetan 16:30ean.

Argindarra moztuko dute
datorren astelehenean

GIZARTEA ›Tolargik adierazi
duenez, argindarra moztuko
dute datorren astelehenean,
hilaren 22an, 08:20etik
11:45era. Pablo Gorosabeleko
19, 21 eta 23an eta Arostegieta
kaleko 20an egingo dute.

DLaburrak

Orkatzategi. HITZA

ALDATU 
EGIN BEHAR 
DA ZERBAIT.

HAS GAITEZEN.



Bihar 18:30ean gaztaina
jatea Alkartasunan

ANOETA ›Urteroko ohiturari
jarraituz, Alkartasuna Biltokiak
gaztaina jatea antolatu du.
Bihar izango da eta ateak zaba-
lik izango dira gerturatu nahi
duenarentzat. 18:30erako prest
izango dituzte gaztainak.

Nagore Franco podologoa
Alkartasuna Biltokian

ANOETA ›Hilero bezala, bihar
15:00etan Nagore Franco
podologoa Alkartasuna bilto-
kian izango da. Izena eman
dutenei dei egiten zaie garaiz
bertaratu daitezen.

DLaburrak

Eneritz Maiz Asteasu

Asteasuko  Sagain Mendi Talde-
ak, azken urteetan bezala, Mendi
Astea antolatu du. Gaur hasi eta
igandea bitarte ekitaldi ezberdi-
nak antolatu dituzte Asteasuko
Udalaren laguntzarekin. Ekital-
diak, adin guztietako lagunek
parte hartzeko modukoak dira.

Aurtengo Mendi Astean, bi era-
kustaldi interesgarriz gozatzeko
aukera izango da. Bata Asier Iza-
girre mendigoizale tolosarraren
eskutik izango da eta bestea, Al-
berto Iñurrategi mendizale eza-
gunak eskainiko du. Bi proiekzio
hauek, 20:00etan hasita udaletxe-
ko zine aretoan izango dira.

Bestalde, gaiarekin loturiko bi
lehiaketa ezberdin prestatu di-
tuzte larunbaterako.

Alde batetik, orientazio proba
original bat eta bestetik, eskalada
txapelketa izango dira. 10:30ean
herriko plazan elkartuta, Seiga-
rren Orientazio Duatloia izango
da gazte eta helduentzat. Oinez
eta txirrinduaz egin daiteke. Txi-
rrinduaz egitea erabakiz gero,
kaskoa erabiltzea ezinbestekoa
izango da. Txirrindua bakoitzak
eraman beharko du. Aurreko ur-
teetan bezala, parte hartzeko ez
da beharrezkoa esperientzia iza-
tea. Saioa amaitu ostean, oparien
zozketa egingo dute.

16:30ean berriz frontoian elkar-
tuko dira eta Seigarren Asteasu-
ko eskalada txapelketa jokatuko
da. Haur eta gaztei zuzendua
dago txapelketa hau. Edozeinek
parte hartu dezake eta esperien-
tzia izatea ez da beharrezkoa.
Oparien zozketa egingo dute bu-
katzean.

Mendi irteera eta bazkaria
Mendi Asteari bukaera emateko,
igandean, Zarateaitz mendira ir-
teera izango da. Helburuetako
bat, bidea garbitu eta txukuntzea

izango da eta bertan dagoen gutu-
nontzia ere berritu egingo dute.
Antolatzaileen esanetan, lau
ordu inguruko bide erraza izango
da egin beharrekoa. Bueltatu os-
tean, izena eman duten guztiek
Iturri Ondo jatetxean babarrun
jatea izango dute. 

Izena emateko epea bihar bu-
katzen da beraz, bazkarira joan
nahi duenak mugitu egin behar-
ko du. Izena Kiroldegian eman be-
harko da eta helduek, 20 euro eta
12 urtetik beherakoek 12 euro or-
daindu beharko dute bazkarirako
txartela.

Gaur hasi eta igandea bitarte,
Sagainek antolatutako Mendi Astea 
Gaur eta etzi, Asier
Izagirre eta Felix
Iñurrategi mendigoizale
ezagunen proiekzioak
izango dira 20:00etan

Mendi Astean, proiekzio bat ikusten udaletxeko zine aretoan. HITZA

GAUR 

p20:00.Udaletxeko Zine Are-
toan.
pAsier Izagirre.Kanchenjunga
mendi erraldoia proiekzio ikus-
garria eskainiko du.

AZAROAK 19, OSTIRALA 

p20:00.Udaletxeko Zine Are-
toan.
pFelix Iñurrategi.Gure Hima-

laia proiekzio ederra eskainiko
du.

AZAROAK 20, LARUNBATA 

p10:30.Herriko plazan.
pOrientazio proba.Seigarren
Orientazio Duatloi proba gazte
eta helduentzat. Oinez eta txi-
rrinduaz egin daiteke.
pOharra.Txirrindako proban
kaskoa erabiltzea ezinbestekoa
izango da. Txirrindua bakoitzak

eraman behar du. Aurreko urte-
etan bezala, parte hartzeko ez
da beharrezkoa esperientzia
izatea. Oparien zozketa egingo
dute bukaeran.

p16:30.Frontoian.
pEskalada.Asteasuko eskala-
da txapelketa: Haur eta gazte-
entzat izango da. Edozeinek
parte hartu dezake eta ez da es-
perientzia behar. Oparien zoz-
keta egingo dute bukatzean.

GMendi Astea

AZAROAK 21, IGANDEA 

p09:00.Herriko plazan.
pMendi ibilaldia.Asteasutik
Zarateaitzera joango dira. (Pos-
tontzi berriaren aurkezpena).
Asteasura bueltatuta, bazkaria.
pOharra.Lau orduko ibilbide
erraza izango da.
pBazkaria. Iturri Ondo jatetxe-
an izango da (babarrun jatea).
Izena emateko epea bihar bu-
katzen da.

Erredakzioa Aduna

Gaur 19:30etik aurrera Agenda
21aren inguruko herri bilera egin-
go dute kultur aretoan. Urtean ze-
har udal eta eskualde mailatik ga-
ratzen ari diren proiektuen ingu-
ruko informazioa herritarren
artean zabaldu nahi dute. Beste-
tik, Adunako Agenda 21en proze-
suaren deskribapena, Ekintza
Planaren ezarpen mailaren des-
kribapena, 2010. urteko proiek-
tuen laburpena eta 2011ko jardue-
ren inguruko adostasuna eta 
galdera-erantzun zein proposa-
menak jorratuko dituzte.

Gaur 19:30ean
Agenda 21eko
herri bilera
izango da kultur
aretoan



Esti Ezeiza Ibarra

Herenegun iluntzean zabaldu zi-
tuen ateak Kultura Truke Asteak.
Inaugurazio ekitaldian udal or-

dezkariek, Tolosaldea Saharare-
kin elkartekoek eta Comunidad
de Ecuatorianos Residentes en
Ibarrakoek hartu zuten parte.
Egun hauetan, hiru herrialdeen
inguruko erakusketa, hitzaldi eta
bideo proiekzioak izango dira Be-
nito Izagirre kultur etxean. Herri
bat, bi kontinente erakusketa hila-
ren 26a arte ikusi ahal izango da.

Horiek horrela, erakusketaren
irekitze ekitaldian, aurtengo Kul-
tur Trukea berezia dela aipatu

zuen Txelo Romeo alkateak. Due-
la hilabete gutxi, Ekuadorren izan
ziren udal ordezkariak, beraien
udalerriarekin anaitua dagoen
Ibarra herria bisitatzen. Gainera,
Liburu bat, bi kontinente lana
orain gutxi kaleratu da eta anai-
tze horretan, beste pauso bat izan
da. Ekuadorko kontsulak ere har-
tu zuen parte astelehen iluntzeko
agerraldian, eta honek, eskerrak
eman nahi izan zizkien ibartar
guztiei, eskainitako harreragatik.

Erakusketaren inaugurazioak ireki du
aurtengo Kultur Trukea Astea
Oraingoa berezia dela
nabarmendu dute
antolatzaileek, Ekuador
eta Ibarra batzen dituen
liburua aurkeztu baitute

Asteleheneko aurkezpen ekitaldian, Ibarrako alkateak, Ekuadorko kontsulak eta Tolosaldea Sahararekin elkarteko ordezkariak hartu zuten parte. E. E.

‹ Tolosaldea

AZAROAK 17, GAUR

p’Ayawaska’filmaren proiek-
zioa.Galo Urbina zuzendaria-
ren filma ikusgai izango da
19:00etan, Kultur Etxean. Lana
Espainian kokaturiko ekuador-
tarren bizipenean dago oinarri-
tua. Guaman protagonista bes-
te etorkin batzuekin batera, Es-
painian bizi da inmobiliaria
batean lan  eginez. Bere bikote-
kide  Elena da, jatorriz Bartzelo-
nakoa eta amodiozko  bizitza
lasai eta patxadazkoa darama-
te elkarrekin. Bat-batean, bizi-
tza lasai hori aztoratu egingo da
Elena bere lehengo bizitzan
bere amak madarikatu zuelako
esanez «mundura itzuliko zara
kaosa eta nahasmendua era-
manez». Guamanek, bikoteki-
dearen portaera honekin  kez-
katuta, misterio hau argitzea
erabakitzen du tarotista eta psi-
kiatra batengana joz, baina ez
du ezer lortuko. Konponbidea
Amazoniako aztiek hartzen du-
ten landare sakratu batek
emango dio, ayahuasca izene-
koak. Hau da filmaren jatorrizko
izenburua. Lan honetan ez da
soilik maitasuna, misterioa, go-
rrotoa, akzioa, balak eta herio-
tza ikusiko, ikuslea kontzientzia-
tuko baitu garai honetan bizi
duen gatazka handienaz, egu-
neko bizikidetza ezaz, alegia.

GKultur Trukea Astea

E. Ezeiza Ibarra

Felix Urrestarazu, izatez donos-
tiarra da, baina jada urte asko da-
ramatza Ibarran bizitzen. Pintu-
ra tailerreko ikaslea da, eta orain,
bere zazpi lan ikusgai daude Herri
bat, bi kontinente izeneko erakus-
ketan. Bere lanekin batera, Fer-
nando Molina Ekuadorrekoaren,
Ikasiz Batuz elkartearen eta Tolo-
saldea Sahararekin-en artelanak
topatu daitezke.
Nola suertatu zaizu erakusketa ho-
netan parte hartzeko aukera?
Pintura tailerreko ikaslea naiz
eta kulturako zinegotziak, Kultu-
ra Trukean parte hartzeko gonbi-
ta luzatu zidan.  
Ikusgai dauden zure lanak, espresu-
ki, erakusketa honetarako egin al di-
tuzu?
Ez, batzuk jada prestatuak ni-
tuen, eta beste batzuk, beste era-
kusketa baterako eginak nituen.
Hala, hauek, bilduma honetara-
ko ere erabiltzea erabaki nuen.  

Nola koak dira erakusketan aurkitu
daitezkeen zure zazpi lan horiek?
Bat izan ezik, gainontzekoak abs-
traktuak dira. Dena den, aipatu-
takoan, bodegoi berezi bat ikusi
daiteke. 
Zertan inspiratzen zara? 
Inspirazioa toki ezberdinetatik
datorkit. Esaterako, bi lan era-
kusketa baterako eginak nituen,
baina ez nekien hauei zein izen-
buru jarri. Orduan, goizean-goiz
mendira joan nintzen, eta han
ikusi nuenean oinarrituta, bat
Egunsentia bezala izendatu
nuen, eta bestea Ilunabarra.
Zure lanez gain, Ekuadorko eta Sa-
harako artistenak ere ikusi daitezke.
Ba al duzu harremanik beste egilee-
kin? 
Ez, ez ditut ezagutzen. Nik Udale-
txeko gizarte zerbitzuetan egiten
dut lana eta erakusketan parte
hartzeko proposatu zidatenean
esan zidaten hauek ere parte har-
tuko zutela, baina  ez ditut ezagu-
tzen. 

Antzekotasunik ba al dute lanek? 
Bakoitzak bere espiritua eta adie-
razteko modua du.
Aipatu duzunez, gizarte zerbitzue-
tan egiten duzu lan. Kultur Trukea
bezalako egitasmoak beharrezko-
tzat jotzen al dituzu? 
Bai, ezinbesteko dira. Horrelako-
ekin jendeari gogorarazten diogu

bidegabekeria ugari ematen dire-
la. Nahiz eta une honetan, denak
oso garbi dugun zer gertatzen ari
den Saharan, hemendik gutxira
ahaztu egingo zaigu, eta horrela-
ko ekimenek sentsibilizatzeko,
berriro gogora ekartzeko eta sen-
do mantentzeko balio dutela uste
dut nik.

Felix Urrestarazu 1Margolaria

«Artista bakoitzak bere espiritua 
eta adierazteko modua ditu»  

E. EZEIZA

«Artearekin nahiz kulturarekin,
Ekuador zer den eta nolakoa den
erakusteagatik eta pertsonen di-
mentsioa, nazionalitate batetik
edo bestetik haratago joanaz era-
kusteagatik» ere eman zituen es-
kerrak. Saharan eman diren az-
ken gertaera larrien ondorioz,
aurkezpenean ezin izan zuen par-
te hartu Frente Polisarioko ordez-
kariak. Bere ordez, Tolosaldea Sa-
hararekineko Eli Eizagirrek hitz
egin zuen eskerrak emateko. 



2 Agenda

DEIALDIAK

pAnoeta.Agenda 21aren barru-
ko herri bilera udaletxeko Kultur
aretoan, 19:30ean.
pTolosa.Abenduaren 10ean
Alurrek eskainiko duen Oinazez
lan berrirako sarrerak salgai
Servikutxan eta Kutxaneten.
pTolosa.Babarrunaren Astea
hilaren 20tik 22ra. Hilaren 20an
Txapela nork ondoen jantzi
lehiaketa Txinparta elkartearen
eskutik. Izen-ematea: 607 83
59 67. Hilaren 21ean herri bazka-
ria Gure Kaiola elkartearen es-
kutik Zerkausian. Izen-ematea:
607 67 27 09.
pUgarte.Larunbateko gaztaina
jaterako izen-eman Goikoe-
txea-Enean (943 65 33 17) edo
Elkartean jarritako paperean.
20:30ean izango da Ugarteko
elkartean.

HITZALDIAK

pTolosa.Venezuelari buruzko
hitzaldia Euskal Herria Sozialis-
ta aldizkariak antolatuta,
19:30ean Engels Ateneoan.

IKUS-ENTZUNEZKOAK

pIbarra.Ayawaska filma, Kul-
tur Etxean 19:00etan, Kultur
Trukearen barruan.

2 Farmaziak

GAUR

pTolosa.Azpiroz, L. Amarotz
auzoa, 9. 943 67 51 18.
pLeitza.Larraia, M.I. Elbarren,
95. 112.

HITZAk ez du bere gain hartzen
egunkarian adierazitako esa-
nen eta iritzien erantzukizunik.

Imanol Garcia

Hiru ordezkari izango ditu Tolo-
saldeak Gipuzkoako Kantu Txa-
pelketako finalean. Bakarlarien
multzoan Olatz Zubeldia alegia-
rra ariko da. Bikoteen multzoan,
Ainhoa Barandiaran amasarra
eta Aiora Irazusta zizurkildarra.
Taldeetan, Alegiako Keiran talde-
ak parte hartuko du. 20 urte arte-
koak dira parte-hartzaile guztiak.

Finala igande honetan izango
da, hilak 21, Donostiako Antzoki
Zaharrean eta 18:00etan hasiko
da. Olatz Zubeldiak iaz talde bate-
kin parte hartu zuen eta aurten
bakarka joatea erabaki du. «Me-
mentoan pentsatutakoa izan
zen», dio. «Aitor Iraolari galdetu
nion pianoan lagunduko zidan,
baiezkoa eman eta aurrera egin
nuen». Finalaurrekoan urduri

aritu zela gogoratzen du: «Han-
kak dardarka nituen kantatzen
ari nintzela. Ez nuen espero fina-
lera pasatzea eta nire izena en-
tzun nuenean garrasika hasi nin-
tzen». Finalean «gozatzen saiatu-
ko naiz, egindakoarekin gustura
gelditzen», dio. Taldeka aritzean
laguntza gehiago izaten dela dio:
«Bakarka ari zarenean akatsak
nabarmenagoak dira». Igandean
Zea Mays-en Besterik ez naiz abes-
tuko du.

Lehenengo aldiz aurkeztu dira
batera Ainhoa Barandiaran eta

Aiora Irazusta Kantu Txapelke-
tara, baina aurretik parte hartu-
takoak dira. Barandiaran
2001ean Haur Txapelketan aritu
zen eta Irazustak iaz Txapelketa
irabazi zuen taldeka beste abesla-
ri batzuekin. «Esaten genuen ate-
ra behar genuela, atera behar ge-
nuela, eta azkenean animatu gi-
nen», dio Barandiaranek. Ken7
taldearen Zapalduen olerkia
abestuko dute, biolinaren eta pia-
noaren laguntzarekin. Finalau-
rrekoan hasierako uneetan urdu-
ri egon zirela dio Barandiaranek:

«Beti urduri hasten zara. Gero
uste dut nahiko ondo atera zela».
Igandean aurreko saioa «hobetze-
ko asmoz» aterako dira.

Keiran taldea sei lagunek osa-
tzen dute: Aitor Iraola, Nora Sal-
vador, Jurgi Goñi, Israel Garcia,
Urki Colinas eta Marta Olea. Le-
henengo bostak alegiarrak dira
eta seigarrena tolosarra. Orain
urtebete sortu zuten taldea eta
aurtengo Txapelketan parte har-
tzea erabaki zuten. «Lehiaketa
prestatzen aritu gara eta finalera
pasatzeko zortea izan dugu», azal-
tzen du Iraolak. «Lan asko egin
dugu eta oso esperientzia polita
izan da, emozio handikoa». Bi
abestirekin parte hartu zuten.
Alde batetik, Salvador eta Olea
abeslari bezala eta besteak ins-
trumentuekin Latzen taldearen
Laztana abestiarekin eta, beste-
tik, beraien sorkuntza den Denbo-
raren arantzak abestiarekin. Kei-
ran taldeak bere bidea egiten ari
da eta dagoeneko eskualdean zen-
bait kontzertu eman dituzte. Pop-
rock musika egiten dute eta be-
raien asmoa taldeari jarraipena
ematea da.

Euskal kantuaren harrobia

Bakarlarien, bikoteen
eta taldeen sailetan
ordezkari bana du
eskualdeak Kantu
Txapelketaren finalean

Ezkerrean, Aiora Irazusta eta Ainhoa Barandiaran Kantu Txapelketaren finalaurrean, eta eskuinean, Keiran taldearen emanaldi bat. HITZA

